
E per stimolo scimpatico

Da un’all’atro a fâghe a festa!...



Da saveì però me resta

Se st'insetto mascarson

È un prodûto da creazion,

O se dunque o l'è nasciûo

Camme un funzo, e o l’è vegnûo

Nêuvo ao mondo espressamente

Per levâ da mezo a gente!....



Dixe un atro che o Cholëra

E’ un emanazion da tëra,

Chi appartoisce all’aja un miasma

Inscidioso ä nostra vitta,

Chi và là comme un fantasma

E che comme l’ægua o schitta

Trovâ in ti pozzi artexien....



A l’è proprio originale!

Ma chi sà che o digghe ben.



Quanto poi all’ezenziale

Vëa natûa de questo mâ,

Ogni Mego, o ben o mâ,

O l’emette a sò opinion,

Ma nisciun opin-na eguale

E discordi tutti son.



Quello o dixe ch'o l’è un flusso;

Questo incangio o vêu un riflusso;

Chi affezion nervosa a giudica;

L’atro, un’imbarasso gastrico,

E quell’atro freve putrida;



Chi ghe trêuva i proprj scintomi

D’un astenico carattere.

